
Ҳижрий 311 – мелодий 933 йилнинг ёзи ёзга ўхшамади. Наврўз кунларида Боғдоддан йўлга чиққан карвон Халафга етмай қорбўрон остида қолди. Кўкламнинг охирларида Жай ва Исфахон уни дўл билан қарши олди. Ёзнинг ўрталарида Бухоройи шарифда кечган уч кун бадалида худди куз чоғларидагидек муттасил шивалаб ёққан ёмғир карвон аҳлининг юрак-бағрини ҳам эзиб, хун қилиб юборгандек бўлди. Мана, ёзнинг сўнгги кунида хуфтон чоғида Самарқанд дарвозасидан қадимий Шош қалъасига кириб келганида кўнгилларни ҳам хуфтон қилиб яна ёмғир бошланган эди. Карвон Чорсуга етиб келганида ёмғир кучайиб, жалага айланди. Осмоннинг таги очилиб, тўфон қўпдими, нима бало! Оқ ёмғир бўлиб оқ ёмғир эмас, қора қуюн бўлиб қора қуюн! Карвоннинг боши Чорсудан чапга бурилиб, Ўтрор дарвозаси томон йўл тутар экан, ундан жала остида қунишиб-жунжиккан уч пиёда ажралиб чиқди: олдинда – олтмишдан ошиб, новча қадди анчагина букчая бошлаган қария, ўртада – қирчиллама қирқ ёшлардаги ўрта яшар одам, унинг ортида қуюндек ўйноқлаган йигирма ёшлардаги расида ўспирин.
Ўрталиқдаги одам юзини жаладан пана қилиб олган кўйи олдинга кўз тикиб, қарияга сўз қотди:
· Бу қандай бўлди, устоз, пойқадамимиз қалъага хуш келмадими дейман? Ё биз билан йиғлаб кўришмоқчими?.
Қария пинак бузмай олға интилар экан, шогирдига танбеҳ берди:

· Ношукурлик қилманг, Саид Али, бўтам! Худонинг оби раҳмати-ку бу! Бу неъматдан бебаҳралар қанча!

Ўспирин қадамини жадаллатиб, ўртадаги одам билан баравар одимлади:
· Шундайку-я, ўзингиз “асалнинг ози ширин” деганингиздек... биз балиқмидикки, бу жалада яйрасак!..
Қария қиялаб ортига қаради:
· Сабр қилинг, Насриддин, ўғлим! Қирқига чидаган, бу ёғига ҳам чиданг! Манови муюлишда қирқ бир йил аввал Бухоройи шарифда бирга таҳсил кўрган қадрдоним тургучи эди. Насиб этса, шу хонадонда бутун кўрган-кечирганларимиз унутилғай!
Қария шитоб билан келиб тақиллатган нақшинкор дарвозани бир қўлида шамсия, бир қўлида фонус кўтарган ўттиз ёшлардаги одам очди. Фонуснинг хира ёруғида қариянинг сув ювган қоядек мустаҳкам, пайдор юзларию ўтдек чақнаган кўзларида тараддудланиш зуҳур кўрсатди:
· Қадрдоним Муҳаммаднинг қутлуғ хонадоними бу, бўтам?

Фонус кўтарган одам бош ирғади:
· Шундоқ, тақсир. У киши менинг падари бузрукворим бўладилар.

· Жаноблари уйдамилар?
· Шундоқ, тақсир... қани, марҳамат қилсинлар...

Меҳмонхонада устига кимхоб тўн кийиб, бошига симобий салла ўраган чўққи соқол қария уларга пешвоз чиқди. Икки чол юзма-юз келгач, бир-бирларига тикилганларича андак жим қолдилар. Ниҳоят, жимликни меҳмон бузди:
· Тақсирим, фақирни танимайроқ турибдиларми дейман-а?

Мезбоннинг балоғат ёшидаги гулгун чеҳрадек силлиқ ва лўппи юзида жонланиш аломатлари кўринди:
· Бўлди-бўлди, энди – овозингиздан танидим! Муҳаммад ибн Муҳаммад ал Форобий ат Туркий! Водариғ, кўзларимга ишонмаяпман! Шоми ғарибонда ғарибона кулбамизга Боғдоддек жойдан қандоқ келиб қолдилар? Тушимми-ўнгимми?! Қани, бир кўришайлик! – Мезбон шундай дея қучоқ очди: – Сиздек алломаи замонни бу томонларга қандай шамол учирди, дўстим?!
Меҳмон узр сўрагандек қўл қовуштирди:

· Юртим шамоли... Бироқ кўриб турибсиз, уст-бошим жиққа ҳўл!

Мезбон ҳамсуҳбатининг юпунгина уст-бошини энди кўраётгандек бир муддат тараддудланиб, қулочини йиғди-да, жуссасига ярашиқсиз виқор билан қўл чўзди:
· У ҳолда қўл бериб кўришайлик! Хуш кўрдик. Қадамларига ҳасонот!

· Хушвақт бўлинг, дўсти азиз!
Хонадон соҳиби бошқа меҳмонлар билан ҳам бир сидра қўл олиб кўришгач, уларни тўрдаги хонтахта атрофига таклиф қилди. Дуойи фотиҳадан сўнг таомилдаги ҳол-аҳвол сўрашувлар асносида меҳмонлар ҳўл устки кийимарини ечиб, мезбон битта-битта тарқатиб чиққан оппоқ сочиққа артинар эканлар, ўспирин шўхчан кулди:
· Ўзиям ҳовузга тушиб кетган товуқдек жунжикдиг-э! Қуруқлик деганлариям бор экан-а! Айланайин ўзимнинг қуруғимдан-а!
Мезбон бу гапларни сипоришми-қулоқ қоқиш деб тушунди чоғи, сиполик билан ўрнидан туриб деди:
· Фақат қуруғи эмас, қайноғи, жазилаб тугани, бозиллаб тургани – ҳамма-ҳаммаси бор бу уйда. Қутлуғ уйдан қуруқ кетмайсизлар, буёғидан хотиржам бўлаверинг!.. Қани, баҳузур дам олиб турингиз!.. – Шундай дея, уй эгаси уларни ҳоли қолдирди. Кўп ўтмай меҳмонхонада аввал мулозим-хизматкорлар, кейин ноз-неъматлар, ниҳоят, анвойи қадаҳлар-у гулгун шароблар айланди. Шаробдан эмас, йўқ, такаллуф-илтифотлардан бош ҳам айланди. Чарчоқлар чиқди, оёқлар чигили ечилди, лекин тил тугуни ечилиб, дил сандиғи очилмади. Тан яйради, бироқ жон ҳузур-ҳаловат топиб, дил ором-фароғат туймади. Ниҳоят, меҳмонларнинг каттаси “Яхши ўтирибсизларми?” дея кўнгил сўраб кирган ўғилни саволга тутди:
· Отангиз кўринмайдилар?
Мезбон сипо қараш қилиб, тавозе билан қўл қовуштирди:

· Узр, oтам сафарга oтланиб… Чақирайми, тақсир?

· Агар малoл келмаса…

Бир муддат ўтиб хoнадoн сoҳиби Муҳаммад Дўст виқoр билан юриб кирди-да, дастурхoн тўрида букчайиб ўтирган қариянинг рўпарасига ёнбoшлади:

· Шундай қилиб, “юртим шамoли” денг-а, дўстим? Бу юртнинг шамoли жуда ёмoн! Дам Қўқoн шамoли, дам қибла шамoли… Шамoл эмас, нақ дoвул дейсиз! Учирсаям қаттиқ учиради!

Учириқ меҳмoнга малoл келди шекилли, алланечук шикаста oвoзда ўзини oқлаётгандек деди:

· Ҳа, энди, ўз юртимизнинг шамoли экан…

Мезбoн гап oҳангини ўзгартирди:

· Бухoрoлар oмoнми? 

· Oмoн. 
· Биз таҳсил кўрган мадраса жoйида турибдими? Жoйида.

· Бoғдoдда нима гаплар бoр?

· Бoғдoдда тинчлик.

Мезбoн бир муддат жим қoлиб, меҳмoннинг кўзларига синoвчан тикилди. Қария бу кўзларда бир афсус-надoмат, бир иддаoни уққандек бўлди: “Сен ундинг, мен эса ҳануз тупрoқман!” Ўзини янада нoқулай сезиб қисиниб-қимтинганича унсизгина жавoб қилди: “Кўриб турибсан-ку, мен oддий oдам… Йўқ, дўстим, мен сендан бечoрарoқман!” Жавoбдан мезбoннинг кўнгли тўлди, шекилли, аслига қайтиб, меҳмoнларга тепарoқдан ялпи назар ташлади:
· Энди, дўстим, сизлар йўл юриб чарчагандирсизлар, баҳузур дам олиб турингизлар... Мен... очиғини айтсам, шаҳар ҳокими эртага ўзининг пайғамбар ёши билан неварасининг суннат тўйини қўшиб қилмоқчи. Шунга бугун кечқурун шаҳарнинг казо-казоларини маслаҳат ошига чақиртирган. Бирров кўриниш бермасам бўлмас? Балки бирга борармиз, а, дўстим? Не-не мозорларни босиб, кўпни кўриб келгансиз?.
Қария қаддини андак ростлаб, минг йиллик қоядек совуққина қаққайди:
· Энди-и, каминаи камтарин бир ғарибгина олим, бунинг устига, мусофир бўлсам. Тағин кимсан шаҳар ҳокимига чақирилмаган меҳмон бўлиб борсам... Кўрган кўзгаям, эшитган қулоққаям маъқул келмас. Сиз бемалол бораверинг, дўстим, бизни деб кўп азият чекманг!..

Мезбон ўрнидан енгил қўзғолди:
· У ҳолда сизлар баҳузур дамолиб турингизлар. Мана, уй-жой, мана, ош-чой, мана, хизматкор-мулозимлар!..
Учовлон ҳоли қолишгач, қария ҳамроҳларига синовчан тикилди:

· Мен сизларга айтсам, бу хонадонда ҳам сафаримиз қаришга юз тутди, биродари азизлар. Энди уй эгаси кетганидан кейин... биз ҳам кўпайишамиз!
Саид Али устозига ажабланиб қаради:

· Ташқарида жала, зимистон... Қирқ йиллик қадрдонингизнинг ёруғ хонадонини тарк этиб, тағин қаёққа, устоз?.. Исфаҳондан чиқиб, Балхда, Хиротда, Термиз билан Насафда, ҳатто Бухоройи шарифда кўрган-кечирганларимизни бир наави тушунгандекман, бироқ... уй эгасининг саъй-ҳаракатларини ҳам, сизнинг бу гапларингизни ҳам тушунмай қолдим-ку, устоз?..
Қария аччиқ кулди:
· Сизнинг Арабистонингиз ва ё Арасту ҳазратларининг Юнонистони эмас, “Туркистон” дейдилар буни, Саид Али, бўтам! Бу улуснинг феълини пайғамбар ёшига кириб, кўра-кўра кўса бўлган камина тушунмайман-у, сиз қаёқдан тушунасиз?! Қари қизнинг кўнгли нозик деганларидек, туркистонликнинг кўнгли шу қадар нозикки, унга битта гап камлик, иккита гап кўплик қилади. Нима бўлганда ҳам Яратганнинг даргоҳи манови данғиллама уйдан кенгроқ!..
Шогирд билан ўғил қариянинг иродасига бўйсиниб, учовлон меҳмонхонани тарк этар эканлар, ўғил дастурхон устида бир парча қоғозга отаси ёзиб қолдирган икки сатрга беихтиёр кўз ташлади: “Қорнимга эмас, қадримга йиғлайман. Дийдор ғанимат эди-ку, эй дўст!”
Ташқарига чиқиб, шаррос қуяётган ёмғир остида тағин йўл юрар эканлар, қария ўзининг кўнглидек тунд осмонга кўз тикди: “Кундан кунга феъли инжиқ, таъби нозик бўлиб кетаётган гуноҳкор бандангни ўзинг кечир, худованди карим! Манови араб шогирдим билан ёлғиз ўғлимга беҳаловат кўнглимнинг кўча-кўйлари-ю беқиёс улуснинг феъл-атворини қандай тушунтирай? Муҳаммад Дўст энди Муҳаммад Дўст эмас, ҳатто сенинг банданг эмас, дунёга дил берган нафс бандаси эканини буларга қандай англатай?! Қирқ йиллик қадрдонининг афтодаҳол, ўзининг олифта уст-бошини деб ёзган қулочини қайта йиғиштирган дўст... дўстми, ўзинг айт, Парвардигори Олам?! Бу фоний дунё моли сабаб Муҳаммад умматига дўст бўлолмаган ожиз банданг Пайғамбари Акрамга ва ё Ўзингга Ҳақ Дўст бўла оладими, ё Аллоҳ?!.” Қирқ беш йилча аввал Бухоройи шарифда таҳсил кўриб бошлаганларида уч дўст – “уч Муҳаммад”дан бири, ажалидан беш кун бурун ўлиб кетган оташнафас шоир адаши Муҳаммад Ёрнинг бир шеъри хаёлида қуюндек айланди:

Дўст қайдадур, дўст қайда, Ҳақ дўст, ё Аллоҳ!
Кундамидур ё ойда, Ҳақ дўст, ё Аллоҳ!

Остонангга бош урай, Ҳақ дўст, ё Аллоҳ!
Дўст бормикин бу жойда, Ҳақ дўст, ё Аллоҳ!

“Бу оламда остоналар кўп, демакки, дўстлар ҳам кўп! Фақат астойдил қидириш ва топиш керак! – деб ўйлади ўзича Абу Наср Муҳаммад.- Йўқотса йўқотар. Йўқолса садқаи сар! Лекин топади ҳам! Излай-излай Маккани топган одам... бу азим Туркистонда... бир дўсти содиқ тополмайдими?!”

Абу Наср Муҳаммаднинг хаёлини ўғли Насриддиннинг бир саволи, тўғрироғи, шартакиларча таги зил ҳазили бузди:

· Энди бутун кеча шаррос ёмғир остида сайрми тағин, ота?! – “О-о, бесабр болам-а, бесабр болам! Юракни кенгроқ қилсанг, ота юртда кўчада қолмасмиз, ахир! Бу чарс феълинг билан отанинг ҳам, ота юртнинг ҳам аҳвол-руҳиясини теранроқ ҳис қилиб, тўғри тушуна олармикансан, қайдам !..” Ўғлининг ҳолига қараб туриб раҳми келди. Шогирдининг ҳолига ҳам ачиниб кўз югуртирди. Дуч келган бир кўримсизгина эшик зулфини куч билан қоқди. Кўп ўтмай ичкаридан барала ҳайқириқ эшитилди:

· Ким у очиқ эшикнинг турумини бузаётган?!

· Атойи худо меҳмонлар!

Эшик ичкаридан ланг очилиб, яланг оёқларига чипта ковуш кийган эллик ёшлардаги ялангбош-ялангтўш одам бўй кўрсатди:

· Ассалому алайкў-ўм! Қадамларига ҳасонот! Атойи худо меҳмонлар очиқ эшикдан бемалол кираверади-да, тақсирлар! Қани, марҳамат қилсинлар!
Тўртовлон шинамгина хона ўртасидаги сандалнинг тўрт томонида қўним топдилар. Дуойи фотиҳа қилдилар. Ҳол-аҳвол сўрашдилар. Сўнгра уй эгаси ёзилиб гап бошлади:
· Буни қаранг-а, буни қаранг! Худо бераман деса бераверар экан! Эндигина қулинг ўргилсин қайнатма шўрвани – дастурхонга қўйиб, “Қани энди тил тилга тушиб, суҳбати жонон қурадиган бир дилкаш гурунгдош ҳам бўлса!” деб турганимда, худойимдан айланай, бирйўла учта атойи худо меҳмонни етказса-я! Бунисига нима дейсиз! Қани, азизларим, топган-тутганларим ҳам, кўнглимиз ҳам, фоний дунёнинг бутун мол-мулки ҳам ўртамизда. Бир майизни қирқ киши бўлишганида тўртовлон чор дарвишдек тўрт қутбни ўртада баҳам кўроломаймизми?!.
Уй эгаси кутилганидан ортиқ дилидагиси – тилида дилкаш суҳбатдош чиқиб қолди. Қўли қўлига тегмай илтифот кўрсатар экан, лаби лабига тегмай гапни гапга улади:
· Энди, азизларим, мени маъзур тутадилар, аввалига ўзимни танитай. Анови Кўкалдош мадрасасида Ҳасан Йўлдош отлиғ, Ҳасан Кайфий лақаблиғ мударрис бўлганимдан кейин, кундалик тирикчилигим асосан жавраш билан ўтади. Мен сизларга айтсам, каминанинг энг кўп ишлатиладиган аъзолари тил билан жағ. Аммо-лекин тили тилимга тушадиган одамни топсам, май ичмасам ҳам, бурунни бурунга ишқаб қуриладиган суҳбати жонондан кайф қиламан – Ҳасан Кайфийман-да!

Саид Али бир устози Абу Наср Муҳаммадга, бир устозининг ўғли Насриддинга зимдан кўз югуртириб, маъноли кулди:
· Жонон суҳбатга суягингиз йўқ экан, бу ёғи мадрасада мударрис экансиз, нега шаҳар ҳокимининг маслаҳат ошига бормай ёлғиз ўтирибсиз, акагинам? Сиз шаҳарнинг казо-казоларидан эмасмисиз ё?..
Мезбон қийқириб кулди:

· Э-э, яш-шанг, меҳмон! Сиз ҳам ўзимиздан чиқиб қолдингиз-ку! Қочиримни тагдор қилиб олар экансиз! Лекин ҳамма нарсага етган ақлингиз манови тилим билан жағимнинг кучига етмайди-да! Менинг тилим шундай даҳшатки, юзингда кўзинг борми демай ҳақ сўзни айтиб бошлиганида... одам боласи чидаёлмай қолади. Ҳар қандай тўйни азага айлантириб юборади. Баъзида ўзим чидаёлмайман-у, инсоф билан айтинг, шаҳар ҳокими қаёқдан чидасин бу тилга?! Кўрамиз ҳали, ўзлари қачонгача чидар эканлар 
Саид Али энди Насриддинга маъноли қаради:
· Шу одамнинг этагини маҳкам тутмайсанми, мулла Насриддин, иним? “Насриддин афандиман” деб юрганингда сенга утсозликка яраса шу одам ярайди. Нима дединг?

Насриддин бир Саид Алига, бир Ҳасан Кайфийга тавозе, айни чоғда, истеҳзо билан қаради:
· Майли-ю, бироқ... Исфаҳон билан Бухородаги не-не афандилар мен тушган қочирим майдонида бир чўқишда қочиб кетганини ўзингиз кўрдингиз. Қайдам, бу акамнинг бир чўқишлик ҳоли борми-йўқми!..

Абу Наср Муҳаммад аввал ўғлига таҳдидли қараш қилиб, унга оталарча танбеҳ берди:
· Ўпкангизни босиброқ олинг, улим! “Абу Насрман” деб фахрланиб юрганимда ихлосимни қайтарманг. Ўзингизни эр билсангиз ўзгаларни шер билинг! “Исфаҳон” эмас, “Туркистон” деб қўйибдилар буни! Бу юртда ҳар бир лафзи лутфга тенг шунақанги тили ўткирлар борки, уларнинг қошида сиз тугул отангиз ҳам лом-мим деёлмай қолади. – Сўнгра уй эгасига синовчан тикилиб сўради: – Мадрасада қай илмдан сабоқ берадилар, иним?
· Мантиқ илмидан.

· Қай китоблар асосида?

· Ар Розий, Ал Киндий, Ал Форобий рисолалари, тақсир...
· Юнон, Ҳинд ва Чин илмидан бехабармилар?

· Афсус, тақсир... Энди биз... ниҳояти бир чаласавод мударрис бўлсак, муаллими соний Ал Форобий ҳазратларимидикки, жаҳоннинг тўқсонта тилида бемалол ўқиб-ёзаверсак...
Насриддин ялт этиб отасига қаради. Саид Али қад ростлаб, нимадир демоқчидек оғиз жуфтлади. Абу Наср Муҳаммадда суҳбатни давом эттиришга иштиёқ қолмади. Олти ойдан буён у ёки бу тарзда такрорланаётган гаплар, қўйиб берса, шу топда тағин айланишга тушади: “Сиз ўша кишини танийсизми?” “Йўқ” “Рўпарангизда ўтирибди-ку” “Йўғ-э! Буни қаранг-а, буни қаранг! Танимасни сийламас деганлар. Танимагандан кейин...” Хуллас, узрхоҳликлар, ҳамду санолар, ҳайрату таажжублар, ҳавасу ҳасадлар... Машҳури жаҳон бўла туриб Муҳаммади мустафога чин уммат бўлиш... о, нақадар мушкул иш экан!.. Шогирди билан ўғлига “жим” деган маънода жиддий қараш қилиб, мезбонга юзланди:
· Энди-и, иним, сизнинг ёшингиз нисбатан улуғроқ кўринади. Дил чигилини шу икки инингиз билан баҳузур ёзаверсангиз. Биз чоллар бирон хилватроқ жойда тил билан дилнинг эмас, оёқнинг чигилини ёзганимиз маъқулдир. Нима дедингиз?
Мезбон қўлини кўксига қовуштирди:
· Бош устига, тақсир. Атойи худонинг амри вожиб...

Абу Наср Муҳаммад бежирим таҳмон-у текчалар билан тузалган туркона хонага кириб, юмшоқ тўшакка чўзилар экан, ўзини эллик йил аввал Форобдаги уйида – ўлан тўшагида баҳузур ётган болакайдек сезди. Худога шукур, мана, ота юртга сафарнинг кўпи кетиб ози қолди. Қўл узатса етгулдик жойда болалиги кечган қадрдон Фороб, қадрдон Ўтрор! Буёғи – одатдагидек сафар таассуротларини хотирасида бемалол жамлашнинг энг мақбул имконияти, ўз уйингда ётгандек бамайлихотир ётиб ўй ўйлаш бахтини айтмайсизми! Шогирди билан ёлғиз ўғлига туркий улус – ота юртни таништиришни эса, бугунча анови сергап – маҳмадана Ҳасан Кайфийга ишониб топширса бўлади. Унинг тили, дарҳақиқат, исфаҳоний қилич дамидан ўткирроқ кўринади...

Кўз олдида умрини от устида ўтказиб, қўлида қилични кўзбойлағичнинг таёқчасидек чаққон ўйнатиб яшаган жаннатмакон падари бузруквори Амир Муҳаммад Тархон бор бўйи билан гавдаланди. Отасининг панд-насиҳатлари қулоқлари остида қайта янграгандек бўлди: “Шуни унутмангки, улим, биз Турк Отанинг “Ўз!” деган бир сўзига “Хўп бўлади, отажон!” дея жавоб қилиб, жаҳоний пойгада ҳамиша ўзиб яшаган ўзганмиз, ўзлуғмиз, ўзбекмиз, ўзакмиз, ўзмиз!.. Сиз Ўзлуғнинг абираси, Тархоннинг набирасисиз! Инчунин, бу узун дастингизга қалам эмас, қилич ярашғай, ўғлим! Соҳибқирон Муҳаммади Мустафонинг уммати, Амир Муҳаммад Ўзлуғнинг зурёди бўлганингиздан кейин... қаламни қўйиб, илкингизга қилич тутинг, ўғлим! Қоғоз-қаламга ўралашган ҳолда куймаланиб умр ўтказиш сизга ярашмағай. Бу ёруғ оламда қиличнинг дамидин ўткирроқ нимарса йўқ, мен сизга айтсам!..” Ўша пайтлар, анови ёлғиз ўғлидан ҳам ёш, лекин чандон қйсар у бўлса... ҳар гал падари бузрукворига ўзича ақл ўргатди: “Йўқ, ота, сиз билмайсиз! Қиличдан – қалам, қаламдан – тил, тилдан – ақл ўткирроқдур!”

Мана, эллик йилдирки, шу уч ўткир қуролни отаси дастида тутган қиличдан ҳам эпчилроқ ўйнатишга жон-жаҳди билан интилиб яшади. Қаламга ҳам, тилга ҳам, ақлга ҳам зўр берди. Мана, пайғамбар ёшини қоралаб турибди. Лекин ҳали-хануз билолмайди: отаси ҳақлими ё ўзи?!. Жаноби Ҳақ кимга Дўст, ё Аллоҳ?! Пайғамбар ёшида падари бузруквори қабрини зиёрат қилиб, суюкли шогирди билан ёлғиз ўғлини ҳам зиёрат қилдириб, шоядки нақ ярим асрлик саволларига тайинли бир давоб топа олса! Шоядки бу беҳаловат кўнглида таскин-тасалли туя олса!..

Абу Наср Муҳаммад нимаси биландир ўзи туғилиб вояга етган қутлуғ хонадонни эслатувчи шинамгина хонада ёстиққа ёнбошлаб “оёқ чигилини ёзар” экан, эллик йил мобайнида кўрган-боққанлари оинаи Искандардек мўъжизавий хаёл кўзгусида бир-бирларига айқашиб-уйқашганича қайта жонланди: мана, ўн тўрт яшар ўспирин илк муҳаббати Ойгулни отамакони Форобда қолдириб, Бухорои шарифга ўқишга отланмоқда. Мана, “уч Муҳаммад” дўстлар, мадраса ҳужраларидан бирида илм истаб кечани кундузга уламоқдалар. Мана, оташнафас шоир Муҳаммад Ёр атрофини қуршаган оломонга қараб ҳайқирганча шеър ўқимоқда: 
Мен Ҳаққа дўст Муҳаммадман, 
Беками кўст Муҳаммадман!
Кўролмаган мор-илонлар,

Ташлангиз пўст – Муҳаммадман!
* * *
Осмон тўла юлдузлар, қани менинг юлдузим?
Сўнгсиз кеча, кўр кўзлар, қани менинг кундузим?!
Ўн саккиз минг оламни яратган – сен, ё Оллоҳ,

Бир оламга сиғмаган бандангга бергил тўзим...
* * *
Дилрабосиз бу улусда бўлдим-ку бе-дил,
Икки чашмим бири – Жайҳун, бириси – Э-дил.
Ҳувиллаган юрак-бағрим қай тошга урай,
Фанони деб бақодин юз бурмағил, о, дил!..

Мана, мадраса аҳли Муҳаммад Ёрни ўтакетган шаккоклиг-у даҳрийликда айблаб ёмонотлиқ қилмоқдалар. Мана, куни кеча Муҳаммад Ёрни Ёр эмас, дорнинг дийдорига етказиб “тинч топган” шоирбаччалар энди бири олиб-бири қўйиб шеър ўқимоқдалар:
Мен Ҳаққа дўст Муҳаммадман,

Беками кўст Муҳаммадман!..

Мана, ўзи қадрдон адашларидан бири Муҳаммад Дўстнинг даъват-далдаси билан бу шоирбаччаларга қарши нутқ ирод қилмоқда: “Йўқ, сенлар Муҳаммад эмас, Муҳаммад Ёрнинг қотилисанлар! Ҳақнинг жамолини кўролмайдиган ҳасадгўйсанлар! Нари борса девдек бир думалаб “Муҳаммад”га айланган оддийгина Мамажонсан, Маматсан, Мамадўстсан, Мамашарифсан, Мамасолисан, Мамадалисан, Мамарайимсан!..” Мана, икковлон Бухорони тарк этиб, тўғрироғи, Ҳақ Сўзнинг залворини кўтаролмайдиган бандаи ожизларнинг тазъийқу таъқибларидан қочиб, Шошга келгач, Муҳаммад Дўст ўз хонадонида қуюқ зиёфат бериб, тасанно-олқишлар (“олкишлар” эмас!) оқимини унинг бош устидан селдек ёғдирмоқда: “Яшанг, дўстим! Нечоғли оғир бўлмасин, Ҳақни ўз йўлида қарор топтириш учун Ҳақ Сўзингизни тап тортмай айтдингизми, демак, сиз ҳам чинакам Муҳаммад Дўстсиз – Дўстмуҳаммадсиз!..” Мана, қадрдони Муҳаммад Дўст уни Боғдодга тилак билан кузатмоқда: “Ой бориб омон қайтинг, дўстим! Олганингиз – олтин, тутганингиз – тилло бўлсин! Олинг-у олдирманг, ўзингиз ўзинг-у ўзгаларни ўздирманг!..”

Кўз олдида намоён бўлган сўнгги маназаралардан Абу Наср Муҳаммаднинг энсаси қотди. Бугун аниқ-равшан маълум бўлдики, Муҳаммад Дўст ҳам чинакам Муҳаммад Дўст эмас, хом сут эмган бандаи ожиз, ўтакетган майда кимсалардан бири экан, халос. Бас, майда кимсаларни қўя туриб, бу жаҳон айвонида кўзга кўрингулик Йирик Шахсларни ўйлагани маъқулроқ эмасми? Башарият, улус, ҳатто ҳар бир одамнинг тақдири аввало ана ўша Йирик Шахсларнинг саъй ҳаракатлари-ю феъл –атворларига боғлиқ-ку,ахир!

Абу Наср Муҳаммаднинг кўз олдида энди жаннатмакон устозлари Имом Бухорий, Имом Термизий, Муҳаммад Хоразмий, Аҳмад Фарғоний, Аҳмад Марвазий, Аббос Жавҳарийларнинг нурли сиймолари намоён бўлди. Ар Розий, Ал Киндий, Луқмони Ҳаким, Устоди Аввал – Арасту, у кишининг устоди Афлотун ва у кишининг ҳам устоди Суқроти Ҳаким, қўйинг-чи, жамики устодларининг қиёфаларини ўзича тасаввур қилди. Кимсан Суқроти Ҳакимни ўлдирган оломоннинг бош устидаги Шайтони Лаин... наҳот одам боласига ҳамиша ҳамроҳ, наинки ҳамроҳ, Муҳаммади Мустафога чин уммат бўлиш азмидаги Комил Инсонларнинг кушандаси бўлаверса?! Кушандаликлар, падаркушликлар, хунрезликларнинг ниҳояси борми сира, ўзинг айт, Худованди Карим?! Қутб Юлдузи – Олтин Қозиқдек Сарвари Оламни яратган Ўзинг... Етти Қароқчидек кушандаларнинг айиқ полвонларча сохта меҳрибонликларини, Комил Инсонларни ўпқондек ўз комига тортиб яшайдиган Қора туйнукларнинг қора қилмишларини наҳот кўрмасанг-билмасанг, қоронғу кечаларда қора тош устида ўрмалаб кетаётган қоп-қора қумурсқанинг саъй-ҳаракатидан ҳам Воқиф ва Огоҳ, Меҳрибон ва Раҳмдил Оллоҳ?!.

Эшик оҳиста чертилиб, Абу Наср Муҳаммаднинг хаёллари бўлинди.

· Келинг!..

Қия очилган эшикдан хонадон соҳиби бўй кўрсатиб қўл қовуштирди. 

· Келинг, Ҳасан Кайфий, иним, тортинмай кираверинг, ўз уйингиз...

· Мен гумроҳни маъзур тутгайлар, ҳазратим... Шу топда оромингизни бузишга мажбурман. Ташқарида қадрдонингиз Муҳаммад Дўст билан ҳоким жанобларининг ўринбосарлари амрингизга мунтазир, бир оғиз сўзингизга илҳақ...

· Сабаб?..

· Сабаб шулким, ҳоким жаноблари Сизни йўқлабдилар...

Абу Наср Муҳаммад, худди хонада ҳаво етишмаётгандек бўғилиб, чуқур сўлиш олгач, совуққина сўради:

· Муҳаммад Дўст сизнинг қутлуғ хонадонингизда қўним топганимизни қаёқдан била қолибди?

· Сўрасам, “Карнайчининг уйига – карнайчи, сурнайчининг уйига – сурнайчи келади” дея ўйлаб, тўппа-тўғри шу ерга келавердим дейди дўстингиз,устоз...
· Энди нима қилсак экан-а?..
· Ҳоким жанобларининг ўринбосарларига нима дей, тақсир?..

· Ўзининг ночор аҳволи, устига устак, маслаҳат сўраган кишисининг ношудларча саволидан хуноби ошди. Шунда ҳам шайтонга ҳай бериб, кўнглидан кечган фикрни имкон қадар силлиқроқ тилга кўчирди:
· Фақирнинг ҳоким жанобларида ишим йўқдур. Башарти ҳоким жанобларининг фақирда иши бўлса, марҳамат, бош устига...

· “Тили ўткир – ўтакетган ҳақгўй Ҳасан Кайфий кузги япроқдек титраб-қалтираб сўради:

· Тушунмадим, тақсир, ҳали сиз демоқчисизки?..

Хонадон соҳибининг авзойини кўриб, саволининг мағзини чақиб, Абу Наср Муҳаммаднинг кулгиси қистади. “Фозил шаҳарнинг оқил раҳбари “шаҳардаги комил инсонларни обдон тавбасига таянтирган кўринади-ку! Ўтакетган ҳақгўйинингки, аҳволи шу бўлса, уёқда тилёғлама ялоқхўрлар игнанинг тешигидан ўтишга уринаётган туядек қанчалик эшилиб-буралаётган эканлар?!. Ўрнидан енгил қўзғола туриб, беихтиёр кулди:
· Тушунмаганингиз ҳам маъқул, иним! “Фозил шаҳар ҳокимининг оқилона ва одилона амрига итоат этмоқ шаҳардаги ҳар бир комил инсон, ҳаттоки ҳар бир муҳожир ва мусофирнинг муқаддас бурчидур”. Бу гапим тушунарли бўлса керак?..
· Улар бошлашиб, тўғри, Муҳаммад Дўстнинг танобий хонасидан чоғроқ , лекин ўзига яраша каттагина меҳмонхонага чиқиб борганларида бутун жамоа шитоб билан оёққа қалқди. Муҳаммад Дўст эса, пилдираб келиб пойига бош урди:
· Бандаи ожизни маъзур тутғайлар, ақлсизлик қилибман. Жанобларини таниб туриб сийламабман, кўнгилларига қарамабман, мен осий, мен гумроҳ, мен нодон!..
· Ҳойнаҳой бу дил қаъридан чиқмаган, ниҳояти ҳокимнинг буйруғига биноан ночор-ноилож тил учида айтилаётган гаплардан асли қаттиқ дийдаси юмшаш ўрнига баттар қотди. Муҳаммад Дўстни қўлтиғидан кўтариб ўрнидан турғазди:
· Қўйинг, дўстим, одамни хижолат қилманг, дўст дўстнинг оёғига бош уриши... дўстликдан бўлмас! – Сўнг ҳоким ўринбосари билан кўришиб, унга ўктам қараш қилди: – Шаррос ёмғир остида, кеч қоронғусида ҳоким жанобларини безовта қилиш... Шарқона одобдан бўларми экан? Балки тонгга қадар сабр қилганимиз маъқулроқдир?..
Ҳоким ўринбосари хўжасидан луқма кутган лайчадек ялтоқланди:

· Хотиржам бўлинг, тақсир, сиздек алломаи замоннинг йўлларига соябонли махофа ҳам, ҳоким жаноблари ҳам мунтазир. Аксинча, у кишини илҳақ қилиш шарқона одобдан бўлмаса керак?..
Афтидан, сохта такаллуфларга ўраб-чирмалган сўзларни масхарабознинг тўпидек отиб ўйнашга энди зарурат йўқ! Маслаҳат, талаб, буйруқ, борингки, Фармони Олий шундай: Саид Али билан Насриддин хоҳласалар – Ҳасан Кайфийнинг, хоҳласалар – Муҳаммад Дўстнинг хонадонида тонгга қадар ҳордиқ чиқарадилар ва тонг-саҳарда ҳоким жанобларининг ҳузурларига етиб борадилар. Уларга шахсан Муҳаммад Дўст жаноблари хизматда бўладилар. Алломаи замон эса , жадал равишда ўз пойқадами билан ҳоким жанобларининг серфайз хонадонларини обод, доно маслаҳатлари билан мунаввар кўнгилларини нурафшон қилади. Тамом, бошқа гапга ўрин йўқ!..
Боғдод халифаси бўлмаса-да, ҳар қалай, ўзтамиёна турк султонига етгулик асъаса-дабдаба билан ҳоким ҳузурига йўл олар экан, Абу Наср Муҳаммаднинг ақли шошди. Ё фалак! Бу не кўргилик бўлди тағин?! Анови маҳмадана Ҳасан Кайфийнинг фақирона кулбасида ўз уйидагидек ҳузур-ҳаловат туйиб, кўнгли эндигина осойиш топганида буниси қандай “бардор-бардор”лик?! Замона зўрларининг дасти ҳам, қиличи ҳам наҳот шу қадар узун ва ўткирки, гадой топмас кавакми-кундакка буқиниб ётганингда ҳам!.. Ҳокимнинг муддаоси не? Халифаи Боғдоддек байтулҳикмаъси йўқдирки, “Шуни бошқаринг!” дея топшириб қўйса! Ғазнида “Дини ислом байроғи остида буюк бир салтанат қураман!” дея ўзича чираниб ётган Амир Сабуқтегиннинг данғиллама саройидек саройи ҳам йўқдирки, “Зудлик билан ортингизга қайтиб, менинг буюк салтанатимдан Боғдод халифасига элчи бўлиб борасиз!” дея қисталанг қилса! Исмоил Сомоний яхши ниятлар билан асос солган салтанат тахтини бир амаллаб қўлга киритган падаркуш ҳукмдордек “Мен Искандари Сонийман” дея даъво қилиб, унга “Келинг, устоз, менинг бош маслаҳатчим бўлинг! Камина – Искандари Соний, ўзлари – Муаллими Соний бўлиб, шу давлатни Искандар давлатидан бир поғона баландроққа кўтарайлик!” қабилида “шоҳона илтифот” кўрсатмоқчими ё?.. Ўша нодон сомоний ҳукмдор, ўша манман-калондимоғ падаркуш билмайдики!.. Чок-чокидан сўкилган халифалик ҳудудида, айниқса, бу Туркистон заминида “муаллими соний” битта бўлса биттадир, яна бир “муаллими соний” чиқса, туя ўркачидек букчайган зиммасидаги тоғдек оғир юкни унга бажонидил топшириб, ўзи пайғамбар ёшида узлатга чекиниб, охират тадороки билан машғул бўлар эди-я! Начора, “чекингга чиқса чекчайма” деганлар, Ҳақнинг жамолига, чекчайиб эмас, арслондек чақчайиб қарасанг ҳам кўринмайди-да, қани ўша “муаллими соний”?! Анови Саид Алими, Ҳасан Кайфийми, Насриддинми, Муҳаммад Дўстми?.. Начора, ўзи якка-ёлғиз, танҳо-ягона, биру бор “муаллими соний”, тўғрироғи, “Муҳаммад ибн Муҳаммад”! Лекин бу улуғ Туркистон – буюк Туронзаминда... ким кўп – “Искандари соний” кўп! Авваллари ҳам кўп эди. Халифалик чок-чокидан сўкилгач, яна-да кўпайди. Ғазнавийлар султони – бир “Искандари Соний”, Хоразмшоҳ, табиийки, яна бири, буёқда – қорахонийлар давлатининг ҳукмдори Буғрохон, башарти қадим туркий тилдан қадим туркий тилдаги бошқа бир сўз билан айтилса, “Нортуяхон”, ҳойнаҳой “Искандари Соний”ларнинг энг каттаси!.. Ҳали туркий улуснинг не-не маликушшуаролари бу “Искандари Соний”ларнинг кўрсатган кароматларини васф этиб достонлар яратсалар ажаб эмас! Наҳот тўфон суви бўлмаса-да, ҳар қалай, жала суви ювиб турган манови қадимий Шош қалъасидан яна бир “Искандари Соний” чиқиб келаётган бўлса?! Ўзи – хон, кўланкаси – майдон, ўзи – хон, ўзи – бек, ўзи ўзига бекликнинг чеки-чегараси борми сира?! Бу жаҳон айвонида тариқдек тирқираб, дам Юнонга, дам Чинга, дам Арабга, дам бошқа бир дасти узун, қиличи ўткир халққа ем бўлиб ётган тариқдек тарқоқ туркий улусни бирлаштира олувчи куч нима? Нега бундай куч йўқ?! Нега Ҳиндистон – бир бутун, Арабистон – бир бутун, Туркистон бўлса, Афросиёб-у Турк ҳоқонлигидан аввал ҳам парча-парча эди, бугун ҳам парча-парча бўлиб ётибди?! Бу улус парча-парча, бўлак-бўлак эмас, бутун бўлишга Ҳинд билан Арабдан кўпроқ ҳақли-ку,ахир! Шундай бўла туриб, бу қандай парчаланиш, бўлакланиш, бўлиниш? Энди қай бир куч бўлакни бутунга айлантира олади?! “Искандари сoний”нинг ўткир қиличими? Йўқ, қилич нечoғли адoлат қиличи бўлмасин, барибир, аслида, зулм-зўравoнлик, қoн тўкиш, бoш oлиш қурoлидур. Бинoбарин, қилич билан мажбуран бирлаштирилган – сунъий равишда бир бутун ҳoлга келтирилган салтанат улусни эмас, раиятнигина ташкил етади хoлoс. Ахир, шундoққина кўз ўнгимизда, дини ислoмдек буюк бирлаштирувчи куч бўлишига қарамасдан, халифалик қиличи oстидаги раият мустақил улуслардан ибoрат салтанатларни ташкил этмoқдалар-ку! Хўш, туркий улус-чи? Нима асoсда қандай бирлашмoғи керак?! 

Бунинг учун аввалo Миср эҳрoмларининг асoсидек уч мустаҳкам – қалам (имлo, ёзув) бирлиги, тил бирлиги, ақл бирлиги керак бўлади, албатта. Шунинг учун ҳам ҳали насиб қилса бу муқаддас заминда улусни як-қалам қила oладиган қалами ўткир, қалами бутун маликулкалoмлар кўплаб етишиб чиқишларига шак-шубҳа йўқ! Қадимий Шумер давлатидан қoлган туркий тилни илoннинг тилидек айри емас, бир бутун қила oладиган ўткир тил билимдoнлари ҳам кўплаб етишиб чиқишлари аниқ! Лекин бутун туркий улуснинг тафаккур тарзини ўзида мужассамлаштира oладиган ақли бутун, ақли ўткир мутаффакир… яна бир “муаллими сoний” эмас, “муаллими аввал” билан “муаллими сoний”дан кейинги – “Кенжа бoтир” деса дегудек аллoма… бу қадим Туркистoн заминидан чиқарми экан? Чиқа oларми экан?! Башарти чиққудек бўлса унинг ақли бутун бoшини қандай дoр кутар экан?! Бу бoтир ўзини кутаётган дoрга ҳам тик бoқиб, “Мана, мен сарбадoрман! Ассалoму алейкум, дoрнинг oғoчи!” дея oладиган даражада қайтмас-қайсар бўларми экан?! Илoё ўша Кенжа бoтирнинг бoшини тoшдан қилиб, уни ўз панoҳингда асрагайсан, Худoванди Карим!.. 

Ҳoкимнинг ҳузурига етиб келганларида “жанoби oлийлари”нинг ўзлари пешвoз чиқиб, Абу Наср Муҳаммадни маҳoфадан чўғдек қип-қизил пoяндoз устига тушишига кўмаклашди-да, зудлик билан ичкарига бoшлади. Йўл-йўлакай лаби лабига тегмай арзи ҳoлини бoшлаб юбoрди:

… – Сиздек аллoмаи замoннинг баъмани маслаҳатларига шу тoбда жуда-жуда муҳтoжман, устoз! Oчиғи, эртага ўтказмoқчи бўлаётган тўйим азага айланишидан қаттиқ ҳавoтирдаман. Беклик ҳудудидаги хуфялар келтирган хабарга кўра, айни лаҳзаларда қорахонийлар ҳоқони Буғрохон Ўтрор дарвозасининг ташқарисида ўз қўшини билан ҳужумга шай турибди! Шаҳарни забт этгач, Бухорога, Ғазнига, ундан Боғдодга қўшин тортмоқчи эмишлар! Бу шум хабарнинг устига қадрдонингиз Муҳаммад Дўст бир хушхабар келтирдилар-у, сиздек ақли ўткир аллломаи замоннинг ўз оёқлари билан юриб қалъага кириб келгани тақдири азалнинг яхши фоли, Яратганнинг инояти бўлиб туюлди менга! Мавжуд чигалликни ечиш жанобларидек ўткир ақл соҳибидан бошқа ҳеч ким уддалаёлмайдиган мушкул муаммо дея ўйлаб... Наҳот пайғамбар ёшим билан суюкли набирамнинг суннат тўйи... азага айланса, устоз?..
Ҳокимнинг астойдил оҳи-зори, гарчи тошдек қаттиқ дийдасини юмшатмаса-да, асли ҳалимдек юмшоқ, ипакдек мулойим кўнглини яна-да юмшатди. Унга тасалли-таскин беришга шошилди:

· Сабр қилинг, дўсти азиз! Сабр бирла тадбир баайни икки қанотдурким, одам боласининг ҳар қандай мушкулини осон, ўзини қушдек озод қилгай. Сабр бўлса, бирон тадбир топилмай қолмас!..
Оёқ остига қалин арабий гиламлар тўшалган, деворларга чўғдек ял-ял товланувчи қадим туркона сўзана-палаклар-у анвойи эроний гиламлар осилган мунаққаш меҳмонхонадаги парқу кўрпачаларга ўтириб, парқу болишларга суянишгач, дуойи фотиҳадан сўнг Абу Наср Муҳаммаднинг шундоққина биқинида ўтирган ҳоким атрофларини қуршаган хоскишиларига буюрди:

· Барчангизга рухсат! Аллома билан яккадам суҳбатимизни ҳеч ким буза кўрмасин!
Ўзлари ҳоли қолишгач, Абу Наср Муҳаммад, ҳоким уни бўғзидан олиб пичоқсиз сўйишни бошлаяжагини яхшигина билгани боис, аввалроқ отни қамчила қолишни маъқул кўрди:

· Қани, гапирсинлар, тақсир, кўнгилларида не бир ботиний ўйлари, қандай махфий режалари, пинҳоний муддаолари бор?.. Жимжимали сипоришларни қўйиб, гапнинг пўсткалласи айтилса экан!..
Ҳоким Абу Наср Муҳаммаднинг ёнидан туриб, ноз-неъматларга лиқ тўла хонтахтани айланиб ўтди-да, рўпарасида болишга ёнбошлади:

· Гапнинг пўсткалласи шуки... манови тошдан ҳам қаттиқроқ қалъаю музофот, ўзларидан қолар гап йўқ, тақсир, ҳамиша бу қадим Туркистоннинг туб-киндиги, ўзаги, маркази бўлиб келгандур. Сиздек аллома тарих илмидан ҳам, албатта, бохабарсиз, инчунин, тақсиримга айтгулиги йўқ, минг йил аввалги қудратли Қанғ давлатининг ҳам, беш аср аввалги оламга машҳур Турк ҳоқонлигининг ҳам пойтахти айни шу қалъа теварагида, шу музофот ҳудудида бўлганлиги бежиз эмасдур. Лекин ўзингники ўзагингни ўйиб, шимолдан – жанубга, жанубдан – шимолга, шақдан – ғарбга, ғарбдан – шарққа ўтган-кетган ҳар бир саҳройи кўчманчи бу қалъаю музофотни қон қақшатаверган. Ахир биз ҳеч қачон ўтганнинг – ўроғини, кетганнинг – кетмонини олиб, бирон-бир келгиндининг арпасини хом ўрганмизми, ўзингиз инсоф билан худолигингизни айтинг, тақсир?! Аксинча, бизнинг ниятимиз энг холис ва беғараз ниятдур: ғазнавийларми, сомонийларми, қорахонийларми – бутун туркий улус шу ўзакка – бизнинг атрофимизга бирлашиб, Қанғ давлати ва ё Турк ҳоқонлигидан қолишмайдиган ягона марказлашган давлат қурмоқчи бўлсалар, майли, бош устига, биз ўша давлатни ҳам бажонидил бошқаришга тайёрмиз. Башарти буни истамасалар, марҳамат, билганларини қилсинлар, фақат бизни тинч қўйсинлар. Биз ўзимизга – хон, ўзимизга – бекмиз. Афанди таклиф қилганидек, хоҳласинлар – у томонини, хоҳласинлар – бу томонини олаверсинлар! Шу иш шу-унчалик қийинми, ўзингиз айтинг, тақсири олам?!. Бу гапларни анови кўчманчи Буғрохонга қай тилда қандай тушунтириш мумкин?!.
Абу Наср Муҳаммаднинг туппа-тузук юмшаган кўнгли бир зумда тошдек қотди. “О-о, нодон, нодо-он! – деб ўйлади ўзича. – Сен бу қалъани бутун туркий улуснинггина эмас, бу ёруғ оламнинг ҳам туб-киндиги деб ўйлайсан, чоғи?! У ҳолда... Афросиёбнинг Самарқандини, бухорхудлотларнинг Бухоросини, Тоҳирнинг Қашқасини, Будданинг Сурхонини, Зардушт бобонинг Хоразмини... бу жаҳон айвонида сен айтган тўрт қутбга неча бор от ўйнатиб ўтган қадимий кўчманчи эранларимизнинг Шумерини... нима қиламиз?! Тағин кунпаякун қиламизми? Топсак қиламиз-да! Бу жаҳон айвони тугул, бу улуснинг ўз сенинг кўлмак ҳовузга ўхшаш тасаввурингга сиғмайдиган даражада кенг-ку, ахир, нодон! Бас шундай экан, бу кенг очун-у улусга очиқ кўз билан, кенглик билан қарасанг-чи, агар Афлотуни замон бўлсанг, агар ҳокимдан Афлотун чиқса! Ҳар ким ўз кўмочига кул тортиб, ўз жигаргўшаларини ёмонотлиқ қилавергани билан чинакам ўзбек бўлади-қоладими? Не бир оқиллар ўтган бу қодир-у баҳодир шаҳри азимнинг тақдири сенингдек юраги тор бир гумроҳга қолдими ҳали?!.” Кўнглидан кечаётган бундай ўйларни пайғамбар ёшида ҳам тавбасига таянмаган манови тенгдоши – қавмдошига қай тилда, қай йўсинда айтса бўлади? Ҳақ йўлидан озган бу гумроҳга қандай тушунтирса бўладики!..
Кутилмаганда эшик очилиб, дарозгина бир мулозим икки буклангудек алфозда таъзим бажо келтирди:
· Бир қошиқ қонимдан кечгайлар, бек жаноблари! Ўтрор дарвозасидан ҳозиргина келган чопар амрингизга мунтазир?..

· Не мужда бор?! – Ҳоким ўрнидан сапчиб туриб, қаддини ростлади.

· Буғрохондан мактуб келтирдим дейди, жаноби олийлари.

· Айт, кирсин!..

Ҳоким чопар келтирган мактубни апил-тапил очиб, шоша-пиша кўз югуртирди-да, Абу Наср Муҳаммадга тикилди:
· Буёғи қизиқ бўлди-ку, тақсир! Мен ўқий, сиз тингланг: “Менким қорахонийлар салтанатининг ҳоқони Буғрохон жаноби ҳокимга буюраман: муаллими соний Абу Наср Муҳаммад ибн Муҳаммад ибн Тарҳон ибн Ўзлуғ ал Форобий ат Туркий ҳузуримга жўнатилсин, йўқса қалъанинг кули кўкка совирилур!” Нима қиламиз энди, тақсир?!.
Абу Наср Муҳаммад ўрнидан енгил қўзғолар экан, мийиғида кулди:
· Нима қилар эдинг, худога шукур қиласиз-да, дўсти азиз! Худонинг мушкулингизни осонлаштиргани шу-ку, ахир! Қадимий қалъангизга тўланган товон каминадек ғариб бир мусофир бўлса, нима, ёмонми? Оддийгина мис чақани тилла баҳосида ўтказганингиздан суюнмайсизми, биродари азиз?..
Ҳоким унинг киноясини мутлақо тушунмай ва ё ўзини тушунмаганга олиб, мавқеи ва ёшига ярашиқсиз тарзда ялпизланди:
· Сиз нима десангиз шуку-я, тақсир, фақат жанобларини тузукроқ меҳмон қилиб улгуролмай армонда қолдим-да! Эртанги тўйимнинг энг азиз меҳмони ўзингиз бўлар эдингиз, кўрмайсизми, кутилмаган талабгор чиқиб!.. Бошқа сафар бемалол – ётадиган бўлиб келинг, хўпми, бамайлихотир бир суҳбатингизни олайлик!..
Кошки бу гапларни қулоқлари эшитмаса: кар-батанг бўлса! Кошки бу кўзлар кўр бўлса-да, кўрмасанг ҳам, куймасанг ҳам! Ҳалигина “Бутун туркий улуснинг ўзаги ўзимман!” дея даъво қилаётган манови гумроҳ бандангни шу қадар майда, феъли тор қилиб яратасанми, Худованди Карим?! Тағин шу феъли билан бутун туркий улусга бош-қош бўлармиш бу нодон!.. Анчага чўзилган қўқонманзиратлар-у сохта такаллуфлар-у астойдил ўтинчлар-у узрхоҳликлар ниҳоясида, ниҳоят, Абу Наср Муҳаммад ўзини тағин қадимий Шош қалъасининг кўчаларида, лекин бу гал пиёда ва ё соябонли махофада эмас, баҳайбат нортуянинг қўш ўркачи устига бежирим қилиб тузалган мўъжазгина кўшкнинг ичида кўрди. Ўрдадан чиқиб, Хадрадан ўтиб, Сағбон, тўғрироғи, Сақмончилар кўчаси бўйлаб кетар экан, тағин ақли шошди. “Эй сорбон, оҳистарон, оромижон меравад”. Қани ўша оромижон?! Қайга шошмоқдасан, эй нортуя? Қайга шошмоқдасан, эй қадимий Шош? “Қайга шошмоқдасан, доғули замон?!” Сақмоннинг тошидек тағин қайга отмоқдасан, Парвардигори Олам?! Бу қорахонийлар салтанатининг ҳоқони Буғрохон деганлари... қутурган Қоранор эмасми мабодо?!.
Ўтрор дарвозасидан ташқаридаги сайҳонликда тикилган бехисоб ўтовлар-у чодирлар оралаб бориб, шоҳона оппоқ чодир олдида тиз чўккан туя ҳамиша, ҳаттоки уйқусида ҳам сергак-қушуйқу Абу Наср Муҳаммадни яна-да сергак торттирди. Ичкарига кириб, чодир тўридаги тахт устида савлат тўкиб ўтирган, дарҳақиқат, туядек баҳайбат Буғрохонга таомилдаги таъзимни бажо келтиргач, унинг кўзларига дадил ва синовчан тикилди: қани бу “Искандари соний” не каромат кўрсатар экан?..
· Мен Искандари соний эмасман! Муҳаммад алайҳиссалом ҳам эмасман! Ўз отим ўзим билан – Буғрохонман! Фақат мени туядек бурнимдан ип ўтказиб, кўнгли тусаган томонга тортқилайман деганлар овора бўладилар! Сен ҳам беҳудага овора бўлма! Агар ростдан ҳам алломаи замон Абу Наср Муҳаммад ибн Муҳаммад ибн Тархон ибн Ўзлуғ ал Форобий ат Туркий бўлсанг, худони ўртага қўйиб ҳақ сўзингни айт-чи, “Ал қасосул миналҳақ” деганлари тўғрими?! Агар тўғри бўлса, Қутайбадек ёвуз босқинчилар дини ислом байроғини дастак қилиб, бу улусни қон қақшатиб, шўрига шўрва тўкканлари учун ўша босқинчилардан эртадир-кечдир қасос олишга ҳақлимизми-йўқми?! Фақат эшакнинг қулоғига тамбур чертаман ва ё туянинг бўйнига қўнғироқ осаман деб хомтама бўлма! Гапнинг тўқ этарини айт!..
Бу чапаниларча тўпорироқ, лекин дил қаъридан чиқаётган сидқидил гапларнинг мағзини ўзича чақиб, Абу Наср Муҳаммаднинг олтмиш уч йиллик, борингки, неча минг йиллик даштаки қони гупуриб кетгандек бўлди. Кўпдан буён тош қотган дийдаси дафъатан юмшаб, кўзларида ёш ҳалқаланди. Ич-ичидан бир нидо уйғониб, бўғзига тошдек тиқилди: “Ҳоҳ-ҳ-қо-о-ним!” Ҳиссиётлаприни базўр жиловлаб, оғир-вазмин овозда тилга кирди:
· Ҳоқоним!.. Юз карра, минг карра ҳақлисиз, ҳоқоним! Фақат бу бандаи ожизнинг бир андишаси борким, жаҳлу жаҳолат билан боғланган тугунларни жағлу жаҳолат билан эмас, худди сиздек жидду жаҳд билан, лекин минбаъд қилич, ҳатто қалам ва ё тил эмас, ақл билан ечилгай! Ақл ожиз қолган жойдагина бандаи ожизнинг тили ўйноқлаб, илки қалам ва ё қилич дастини тутгай. Тил билан қаламни адолат хизматига қўйишнинг изми-ку, бандасида, лекин қилич адолат қуроли бўлмагай, агарчи у адолат қиличи бўлса ҳам! Зотан, адолат манзили ўлим эрмас, тириклик қўшиғини айтмоқ, ер юзида адл турмоқ, ўзингнинг жўмард эранлигингни барчанинг кўзига кўрсатмоқдир. Эранлар қидирган адолат манзили ақлдур!..
Буғрохон шаҳд билан ўрнидан туриб, зарбофт тўнининг этагини асабий силкиди:

· У ҳолда менга ақл бер, алломаи замон!
· Бажонидил, жаноби олийлари, зотан, фақирда ақлдан бошқа бературғон ҳеч вақо йўқдур. Маним ожиз ақлим етиб борган бир адолат манзили шулким, зулмни зулм билан, зўравонликни зўравонлик билан енгиб, қонни қон билан ювиб бўлмағай. “Қонга – қон, жонга – жон” деган гап жоҳилият замонларининг ақидасидур. Қон сув билан ювилгай. Одам боласининг умри – оқар сув. Ҳар қандай ёмонлик алал-оқибат яхшилик олдида енгилгай. “Яхшилик қил-да сувга сол, балиқ билар, балиқ билмаса, Ҳолиқ билар”. “Ёмонликни яхшилик билан енг”, “Ўнг юзингга урганга чап юзингни тутиб бер”, ҳатто “Отангни ўлдирганга онангни бер” деб яшайдиган бу бағрикенгликда беназир улус... ҳамиша Яратганнинг паноҳи-ю ардоғидаги ЎЗ бандаларидур. Худога минг қатла шукурлар бўлғайким, мана, икки асрдан буён Унинг Каломуллоҳдек беқиёс туҳфаси кўнгилларимизни мунаввар қилмоқда!..
· Мен Каломуллоҳга тил теккизиб, Худога шак келтирмоқчи эмасман. Лекин нечун Миср эҳромлари пинак бузмай турганлари ҳолда... улардан ҳам қадимийроқ Зардушт ва Будда ибодатхоналари, кўҳна кўшк ва саройлар, қаср ва мақбаралар, қадимий улусимизнинг осори атиқалари кунпаякун этилди, нечун?! Наҳот Зардушт билан Будда ўша ўтакетган қонхўр фиръавн қадар яшашга ҳақли бўлмаса?! Наҳот исломдек муқаддас дин зулм ва зўравонлик, қон тўкишларни тўхтатишнинг ўрнига, аксинча, ана ўша қон тўкишларга, инсон қонининг сувдек оқишига изн бериб қўйса?! Наҳот одам боласини мўъмин-мусулмонликка даъват этувчи бу дин ҳам аллақандай газандаларнинг қўлида қон тўкиш қуролига айланиб қолса?!. Бундай саволларни бугун биз бермасак, эртага келгуси наслларимиз бизнинг гўримизга ғишт қалай туриб, ўртага кўндаланг қўядиларми-йўқми?! Зардушт, Будда, Афросиёб, Широқ, Томириз, бошқа не-не улуғларимиздан қолган бу эл-юртни ғорат, улусни хор-абгор қилиб, устига устак “Боши қотган сорт, сорт!” дея калакалаш, уни қоғоз-қалами, ёзуви, тил-забонидан жудо этиш ҳуқуқини уларга, ўзинг айт қани, ким берди?!.
Абу Наср Муҳаммаднинг уч юз олтмиш томирлари тебраниб, тўрт юз қирқ тўрт сўнгаклари саржиндек ловиллаб ёнди гўё:

· Оҳҳ, ҳоқоним, ҳоқоним! Сиз мени эллик йилдан буён қийнаб, қаламимни – ночор, тилимни – лол, ақлимни – ўтмас қилиб келаётган энг мудҳиш саволларни, ниҳоят, тилга кўчирдингиз! Тўғри, бундай ҳуқуқни ҳеч ким ҳеч кимга ҳеч қачон бермаган! Лекин жаҳлу жаҳолатга ҳам эрк бермай жиддийроқ ўйлаб қарасангиз, бу туркий улуснинг уйини куйдириб, қаламини синдириб, тилини суғуриб олишдек жаҳолатни қилич эмас, фақирнинг жаннатмакон устозлари Имом Бухорий, Имом Термизий, Муҳаммад Хоразмий, Аҳмад Фарғоний, Аҳмад Марвазий, Аббос Жавҳарийларнинг ўткир ва учқур ақли енгмадими?! Агар бу улуғларимиз Боғдоди Латифга, Маккаи Мукаррама билан Мадинаи Мунавварага ақл машъалини кўтариб эмас, қилич яланғочлаб борганларида, ўзингиз ҳақлигингизни айтинг, нима бўлар эди?!

Буғрохон тахтига қайта ястанар экан, Абу Наср Муҳаммадга кўзлари ўтдек чақнаб тикилди:

· Аввал сен менинг аччиқ бўлса-да, ҳаққоний саволимга жавоб бер, ай, алломаи замон: хўш, ўша устозларинг нима каромат кўрсатишди? Зулм ва ҳақсизликни таг-туги билан қуритиб, қон тўкишларни тўхтатишдими? Одам боласини инсофга – энг буюк адолат манзилига келтиришдими? Биби Томириздек қонхўр босқинчининг бошини қон тўла мешга тиқиб “Мана, энди муродингга етгандирсан, тўйгунингча қон ютиб-қон қус!” дея жигар қонини муқаддас қасос дарёсида ювдими?!. Жавобини ҳам ўзим айта қолай: йўқ, ўша устозларинг, аслини олганда, босқинчиларнинг қўлларида қўғирчоқ бўлиб, уларнинг тегирмонларига сув қуйиб яшадилар. Шу улуснинг ичидан чиқиб, бошига битган бало бўлдилар! Сен ҳам ўшаларнинг шогирдисан-да! Ҳозир-ку, худога шукур, ҳалифаликнинг дасти қисқариб, бу улус ўзини ўзи мустақил бошқариш йўлини тутди. Лекин энди кечаги нойиб тўралар – халифаликнинг ишончли вакиллари эмас, айнан устозларинг-у сенга ўхшаш ўзингдан чиққан балолар, ўз улусининг нон-тузини унутган кўрнамаклар ҳали-хануз ҳалифаликнинг кўз-қулоғи бўлиб, босқинчиларнинг тегирмонига сув қуйиб. “сен же-мен же” деб юрган даврларингни қўмсайсанлар! Ўрганган кўнгил ўртанса қўймас ва букрини қабр тўғрилар! Сен ҳам ҳалифалик парчаланганига кўнгли ўртанаётган букрилардан бирисан-да!..

Шу топда Абу Наср Муҳаммаднинг кўнгли, дарҳақиқат, ўртанди. Лекин халифаликнинг парчаланганидан эмас, устозлари-ю ўзининг ноҳақ ёмонотлиқ қилинаётгани, ўзи эшитаётган ноўрин маломатлардан ўртанди. Бўғилгудек бўлиб уқтирди:

· Оҳ-ҳ, ҳоқоним, ҳоқоним! Бу қадар ақли калталик сиздек ҳақсуяр ва элсуяр ҳукмдорга ярашмағай! Умрини айш-ишратларда эмас, улуснинг рўшнолиги йўлида риёзат чекиб ўтказган уламо-ю фузалонинг босқинчилар қўлидаги қўғирчоқлар, сотқинлар, ўзингдан чиққан балолар билан бир қаторга қўйиш... ўтакетган ноҳақлик ва аларга нисбатан ноинсофликдур! Зеро илм-у адаб аҳли ҳамиша, ҳар қандай вазиятда улуснинг бошига битган бало эмас, аксинча, унга балогардон бўлиб келгандур. Босқинчининг қилич-қалқонига ўз қилич-қалқонини, ҳатто қоғоз-қаламига ўз қоғоз-қалами-ю тил-забонига ўз тил-забонини қарши қўёлмаган улус ҳам балки яшашга ҳақлидур, лекин унинг ақлига ўз ақлини қарши қўёлмай, ҳеч бир тадбир-амалсиз ночор-ноилож қолган улус эртадур-кечдур муқаррар ўлимга маҳкумдур. Ўлим ҳақ, ҳазратим, лекин улуснинг ўлими эрмас, бандасининг ўлими ҳақдур! Улусни ўлдириш эса, бу оламдаги энг ашаддий ноҳақликким, фақирнинг жаннатмакон устозлари аввало ана ўша ноҳақликка қарши ўз ақлларини амалда пешкаш, ўзлуғларини балогардон қилдилар. Энди бу фидойиларча беминнат хизматларга жавобан туҳмат тошини отиш... ўлганнинг устига чиқиб тепиш билан баробардур. Камина-ку, ўлмай туриб тупроқ бўлганман – агарки устимдан бутун олам босиб ўтса-да пинак бузмасман, бироқ... икки асрдан буён бу улусга Масиҳодек қайта жон бағишлаб турган улуғ устозларимизга маломат қилиб, дарди ичида кетган бу фидойи зотларнинг руҳларини чирқирата кўрманг! Қай шаклда ва қай тилда бўлмоғидан қатъий назар, бу оламда игна билан қудуқ қазиб, ақл бовар қилмас риёзатлар чекиб тўпланган илм хазинасидан ортиқроқ хазина йўқдур. Устозларимнинг Пайғамбари Акрам тилида тўплаган бойликлари эса, инчунин. Бу хазиналарни Қуръони Каримдек муқаддас билиб, кўзларга сурмаи сурайё қилиб, “Мана, менинг ўткир ақлим!” дея алар била ифтихор этмоқ бутун улуснинг, айниқса сиздек элсуяр ҳукмдорнинг муқаддас бурчидур. Ўз ақлини еб қўйган ва ўзи бўлолмаган гумроҳ бандаларгина улусни ўз қонидан ва ўзини улусдан ўткарган улуғларни ёмонотлиқ қилғай! Афтидан, ақли ўткир зотларни кўролмайдиган аллақандай калтабинлар сизни Ҳақ йўлидин оздиришга чоғланган кўринадур. Акс ҳолда сиз ёв қочганда кўпаятурғон сохта ботирлардан бири бўлиб, босқинчи қутайбаларнинг аллақачон синган қиличига қарши қилич яланғочлаб, йўқ халифаликнинг йўқ пойтахтига қўшин тортишдек бемаъни ишдан ўзингизни тийган бўлур эдингиз! – Абу Наср Муҳаммад шундай дейишга деди-ю дафъатан хушёр тортди. Аччиқ устида тилига ортиқча эрк бериб юборганидан афсусланди. “Тил югуриги – бошга” деганлар. Буғрохон ҳам ҳамиша ўзини фариштадек бегуноҳ санаб, ўзгаларни айбдор қилишга суяги йўқ ҳукмдорлардан бири-ку, ахир! Ҳукмдорнинг нафсониятига тегиш арслоннинг қитиқ патига тегиш билан баробар эмасми?.. Фикрини андавалаб текислашга тутинди: - Нима бўлганда ҳам, одамни одамга ҳукмдорни ҳукмдорга, улусни улусга зимдан гиж-гижлаб, уларни бир-бирларига қайраб солиб, томошаларини кўриш ва ҳатто икки ўртада одил ҳакамлик қилишга чоғланиш... Шайтони лаинга ўртоқ тутинган ғаламис ва ақли калта қоработирларнинг амалидур. Бундай маккорона амалларга бўй бермаслик ҳукмдорнинг ақли ўткирлигидан далолатдур! – Абу Наср Муҳаммад тағин жим қолди. Қош қўяман деб кўз чиқармадими мабодо? “Ким ўша одил ҳакам, ким Қоработир, ким Шайтони лаин?.. Бундан чиқди, мен туядек бурнимдан ип ўтказишларига бўй берибман-да сенингча?!.” дея кутилмаганда човут солиб қолмайдими мабодо?.. Бу бахтми ё бахтсизлик, ҳар қалай, рўпарасида ўтирган туядек баҳайбат одам ҳам, афтидан, барча тахт соҳиблари каби, мантиқлими ё мантиқсиз ҳукм чиқаришга зўр, лекин фикрни фикрга чоғиштириб, мантиқий хулоса чиқаришга уқуви йўқроқми, ё сабаби бошқа ёқдами, ишқилиб, Буғрохон унинг гапларидан эмас, аксинча, жим қолганидан бетоқатланди:

· Сўзла, ай, алломаи замон, сўзлайвер! Очиғини айтсам, сенинг ҳар бир сўзинг нортуянинг қичиган жойини қашиётгандек бутун жисми-жонимда алланечук ҳузур-ҳаловат туймоқдаман. Каминадан зиғирча ҳайиқмай, ҳеч нимадан тап тортмай, кўнглингда нимаики бор – тилингга чиқаравер, токи ишлатилмай хайф кетаётган мияларнинг тархи очилсин!

Бу шоҳона илтифотми-бағрикенгларча рағбат илоҳий пайғомдек таъсир қилиб, янги нафас, янги илҳом бахш этди гўё.

· Ҳоқоним! – эҳтирос билан ёниб-ўртаниб хитоб қилди Абу Наср Муҳаммад. – Сиздек аччиқ ва ўткир Ҳақ Сўз қадрига етгувчи ҳукмдорнинг нозик кўнглига ўтиришадиган бир сўз деб турган бўлсам, демак, Арабистонда кечган қирқ йиллик умрим зое кетмабди. Ўша аввал-бошда айтган бир сўзимга қайтиб, такрор айтаман, ҳоқоним: Боғдоди Латифга, Маккаи Мукаррама билан Мадинаи Мунавварага душман эмас, дўст сифатида – Муҳаммадёру Муҳаммаддўст бўлиб бориш, қилич эмас, қалам, тил ва ақл билан бориш маъқулроқдур!

Буғрохоннинг кўзларида тағин истеҳзо учқунлари чақнади:

· Қай тил била, алломаи замон?! Қисилиб-қимтиниб, тилимланиб-тилимланиб, устига туз сепилиб, шўр балиқдек обдан қоқланиб-қуруқшаган ҳозирги туркий тил билами?!.

· Киноянгизда жон бор, албатта. Камина ҳам ўзимнинг қирқ йил мобайнида қалам тебратиб, ақл ишлатиб чеккан беадад заҳмат-машаққатларим маҳсулларини араб тилида эмас, туркий тилда битсам бўлмасми эди, дея кўп афсус-надоматлар чекурман. Билмадим, келгуси авлодлар маним бу афсус-надоматларим, бу пушаймонларимни тўғри тушуниб, маъзур тутгайларми-йўқми? Начора, айниқса кейинги икки аср мобайнидаги таомилга кўра, арабий – илм-фан тили, форсий – шеърият тили, туркий – ҳарб-зарб тили сифатида қарор топди. Шу боис она тилимиз кўрпа-тўшак, уй-жой, нари борса – қилич-қалқон атрофида айланиб қолди. Бунга аксарият ҳолларда араб билан форс эмас, биз ўзимиз айбдормиз. Олимларимизнинг минг машаққатлар билан қадимий лотин, санскрит ва бошқа тиллардан араб тилига таржима қилинган илм хазиналарини яна-да кўпроқ риёзат чекиб туркий тилга ҳам ўгиришга ақли бовар қилмай, тайёрга айёр бўлиб қолаётганлари сабаб бунга! Башарти маним устозларимни ёмонотлиқ қилишга сарфланган куч шу ишга сарфлангудек бўлса, эҳ-ҳе, нақ Қоратовни қайириб ташлаш мумкин эди. Модомики бугун кечаги ҳалифалик ҳудудида мустақил давлатлар қад ростлаётган эканлар, туркий тилмизни шеърият ва илм-фан тили, ҳаттоки давлат тилига айлантиришнинг инон-ихтиёри ҳам, алҳамдулилоҳ, ўзимиздадур. Шу кеча-кундузда бу кўпни кўрган улусни якқалам, яктил ва якдил қилишдан ҳам улуғроқ иш йўқ, менинг назаримда. Зеро, қатъий аминманким, улуснинг келгуси тақдири аввало мана шу савоб ишга боғлиқдур!

Ўткир қалам, тил ва ақл соҳиблари улуснинг ули, асос-пойдевори, ўзаги , ўзлигидур. Улус ул билан тирикдур!..

Буғрохон ўз тахтида яна қад ростлаб ўтирди. Қоматини кериб, рапидами-туянинг товонидек қўлларини тахтнинг суянчиғига қаттиқ тиради:

· Айни сўзларинг билан менинг шу кеча-кундуздаги Боғдод халифасининг лашкарини енгиши муқаррар бўлган қўшинимни тор-мор келтирдинг, алломаи замон! Очиғини айтсам, Шош қалъасини забт этиб, сомонийлар ва ғазнавийлар давлатини эгаллаб, Боғдодга қўшин тортиш фикридан буткул воз кечдим-да, сен айтган йўлдан юришга аҳд қилдим. Кўнглингда нимаики истагинг, тилагинг, ўтинчинг, таклифинг, ҳаттоки талабинг бўлса, рўй-рост айт! Менинг ҳам кўнглимда шу улуснинг жаҳон айвонида тезроқ қаддини ростлаб, рўшнолик кўришидан улуғроқ тилагим йўқ, ахир, алломаи замон!

Абу Наср Муҳаммаднинг юраги тўлиқди.

· Ҳоқоним! – хитоб қилди қаттиқ ҳаяжонланиб. – Сиз Искандари соний бўлмаганингиздек, камина ҳам Цицерондек нотиқ эмасман. Лекин улуснинг рўшнолиги хусусида сўз кетар экан, шу топда Цицеронни ярим йўлда қолдириб кетишга ўзимда мажбурият сезмоқдаман. Зеро бу улуснинг елкаси – офтоб, боши – бахт қуши, ўзи – рўшнолик кўришга, айниқса, ҳозир ҳар жиҳатдан муҳтож ҳам бунга лойиқдур! Сиздан бахт сўраб турган улусга бахт бермоқчи бўлсангиз, мен сўзлай сиз тингланг!
Кўнглимдаги энг бирламчи ўтинчим шулки, агар уддасидан чиқсангиз, ҳеч қачон азизни хор қилмагайсиз! Ана ўшанда Аллоҳи Бокарам сизни ҳам азиз-мукаррам қилғай! Бухоройи шарифда Исмоил Сомоний ҳазратларига “Дунё тургунча турғай” дея тикланган ажиб бир мақбарани кўриб лол қолдим. Лекин бундай мақбараларни бунёд этиш қийин иш эмас. Искандари соний ва ё яна бир Нўширавони одил бўлиш ҳам қийин эмас! Биласиз, шу пайтга қадар ҳукмдорларнинг авлиёси йўқдур. Сиз бу улус тарихидаги биринчи авлиё ҳукмдор бўлингким, токи келгуси авлодлар сизни “Буғрохон” ва ё “Қорахон” деб эмас, “Авлиё ота” дея тилга олсинлар!
· Бунинг учун, сизнингча, нима қилмоғим керак?

· Тағин такрорлайман: бунинг учун аввало азизни хор қилмаслигингиз керак! Ҳақ Таоло азиз-мукаррам қилиб яратган одам боласини, айниқса, Муҳаммади Мустафодек комил инсонлик аршига кўтарилишга астойдил интилиб яшаётган заҳматкаш азиз-авлиёларни, назаркарда инсонларни, фақиру ҳақирларни хор-зор қила кўрманг! Мададга зорларга мадад қўлини чўзмасангиз ҳам, ақалли уларни топтаб-таҳқирлашдан ўзингизни тийинг! Йўқсулларни бойларнинг зулмига топшириб қўйманг! Унутмангким, салтанатнинг улуғлиги аввало унда садақа сўраб турган гадойнинг бор-йўқлиги, кўп-озлиги билан белгиланур. Ва яна унутмангким, улус давлатнинг хизматида эмас, балки аксинча, давлат улуснинг хизматида бўлиб, уни ташкил этувчи ҳар бир инсонни, айниқса, улуснинг дардини ўз дарди деб билган азиз инсонни ўз ҳифзи-ҳимоясига олмоғи керакдур!

Ҳоқоним! Ҳақ Таоло назар қилган заҳматкаш ва куюнчак бандаларнинг энг бирламчиси, энг фақиру ҳақирлари қалам аҳли бўлур. Худо ҳам “Сендан – ҳаракат, мендан – баракот” деган, агар сиз ҳомий ҳукмдор сифатида ҳаракат қилсангиз, Аллоҳ Таолонинг баракоти билан бу азиз-муқаддас тупроқда, анови Болосоғун, Ясси, Югнак, Ўтрор, Сарём, Ҳироту Балх, манови Шош, бошқа қалъа, кент ва шаҳарларимизда, ҳаттоки бехисоб қишлоқларимизда шундай шоиру носирлар етишиб чиққайки, улар туркий сўз кўрки ва туркий улуснинг қадди-камолини жаҳонга кўз-кўз этгайлар! 

Лекин шундай бир оддийгина ҳақиқатни унутмангким, улус айтур: “Гадонинг душмани гадо бўлур”. Инчунин, қаламкашнинг душмани ҳам қаламкашдур. Сиз Муҳаммад Ёрлар билан Муҳаммад Дўстларни Муҳаммаднинг душманларига ем қилиб, қўйнинг тақдирини бўрига топшириб қўймангиз. Аксинча, қиличдан ўткирроқ қаламда қиличдан ўткирроқ сўзни битаётган яхши сўзнинг гадоларига ўзингиз паноҳ, ҳомий, бош-қош бўлингиз. Ана ўшанда худо ёрлақаб пешонаси ярқираган гадолар маликулкалом бўлғайлар. Бу гадоларнинг душмани бўлмиш манглайи қаро гадолар эса, тошларини тергайлар. Худо берган нон-насибаларини ўзга кўчалардан қидириб, назаркарда зотларнинг атрофларида пашшахўрда бўлавермай, уларни тинчига қўйгайлар. Огоҳлантириш бурчим: бу ўта мушкул иш, ҳоқоним! Оддийгина мисни соф олтиндан фарқлашга нисбатан минг карра мушкулроқ иш! Айни шу ишнинг уҳдасидан чиқсангиз – Аллоҳ Таоло азиз қилган авлиё зотларни аларга боққан балолардан асраб-авайлай олсангиз, ана ўшанда ўзингиз ҳам чинакам Авлиё ота бўлишингиз муқаррардур. Кўнглимдаги чин сўзимни рўй-рост айтишимни талаб қилдингиз. Энг ботиний ўтинчим, илтижою тавалломни ҳам очиқ айтай: фақат Авлиё отанинг ҳўкизидек бошини ёриб – кўзини чиқаришдан сақланинг!

Агар қалам ўз эгасига топширилса, иншооллоҳ, тил ҳам равон бўлғай! Ҳали бу юртдан шундай тил бил билимдонлари етишиб чиқажакларки, улар жаҳон тилшунослик фанининг сарчашмаларида қад ростлаб, наинки туркий, ҳатто арабий ва форсий тилнинг қудратини ҳам жаҳонга кўз-кўз этиб тургайлар. Афсуски, туркий улуснинг тилидек мўъжизани англаб етишга каминанинг ақли ожизга ўхшайди. Кўп тилларни ўрганиб, ўз она тилимнинг беназир кўрки-тароватини етарлича идрок этолмаганим бунинг далолатидур. Афтидан, она тилимиз тугунини ечиш ҳар жиҳатдан оқилроқ учинчи муаллимлар зиммасида бўлса керак. Агар туркий тилимизнинг жамики тугунлари, чигалликлари-ю, жумбоқлари ечилса борми, унинг ҳар қандай ақлларни ҳам ҳайратда қолдиргулик беқиёс қудратини ана ўшанда кўрасиз! “Келинни келганда кўр, сепини ёйганда кўр”. Бу шундай эпли-сепли келинки, жаҳоннинг не-не хазиналари унинг олдида ип эшолмай қолади. 
Ҳоқоним! Синган қалам қайта ўткирланур. Тугилган тил қайта ёзилур. Лекин Оллоҳ Таоло одам боласига беминнат бахшида этган мўъжизалар мўъжизаси – олмосдек серқирра Ақл ўтмаслашса, уни қайта ўткирлаш... ўта-ўта мушкул иш, ҳоқоним! Шунинг учун ҳам башарият тарихида қаламкаш кўпдур, тилшунос кўпдур, лекин ақли ўткир мутафаккирлар, афсуски, ҳамиша жуда-жуда камчилик бўлгандур ва ҳар бир босқинчи ҳамиша қарам улуснинг аввало ана ўша ақли ўткир мутафаккирини маҳв этгандур. Чунки ҳар қандай улус аввало тайинли, асосли, маза-матрасию тутуруғи бор – мантиқли фикр билан тирикдур. Мантиқли фикри йўқ улус улус эмас, ҳатто раият ҳам эмас, шунчаки оломондур, ҳоқоним! Наинки бутун бошли улус, мусичадек беозор қушларнинг ҳам ўз мантиғи бор ва, эҳтимолки, улардаги мантиқ кучи одам боласининг мантиқ кучидан ўткирроқдур. Сўз санъатининг гултожи ҳикматли байт билан достон, сўзсиз санъатларнинг гултожи – мусиқа билан меъморлик, илмий тафаккурнинг гултожи – фалсафа билан мантиқдур. Илоҳо шу гултожлар улуснинг ҳам, сизнинг ҳам бошингизда тож бўлғай!
Онҳазрат! Дилимда Боғдод халифаларига тиш ёриб айтмаган, айтолмаган ва, кўпинча, айтишни истамаган сўзларим, очиғи, бехисобдур. Бу сўзларни камина нақ ярим аср мобайнида муттасил йиғиб-териб, дам санскрит, дам лотин, дам араб, дам бошқа бир тилдан олиб, ювиб-тараб, саралаб-сайлаб, дил гавҳарию ақл жавҳарига айлантириш учун муттасил интилиб яшадим. Уларни араб тилидаги рисола-ю шарҳларимга кўнгилдагидек сиғдиролмадим. Энди худо умр берса, пайғамбар ёшида бир узлатга чекинсам-да, эллик йил жамлаган фикримнинг қаймоғини она тилимда сидириб, “Алпомиш” билан “Гўрўғли” дек бир достонга тўкиб солсам!.. Начора, дард бор-у дармон йўқ. Ўзимни баттар дармонсизлантирганим камдек, энди сизнинг ҳам силлангизни қуритмаганим маъқулдир деган андишада сўзимни мухтасар қилмоқчиман. Ҳар қалай, зулм-зўровонлик қиличини синдириб, улусни марказлашган давлатдаги бир бутун халқ – чинакам улусга айлантиришга қодир уч ўткир қурол – қалам, тил ва ақлни ишлатиш йўллари хусусидаги ўз хулосаларимни аниқ-тиниқ ёритишга уриндим. Бандаи ожизнинг ақли етиб борган шу Ҳақ Сўзлар рўёбга чиқса, иншооллоҳ, камина орзу қилган Комил Инсонлар яшовчи Фозил Шаҳарлардан иборат Етук Улус бу рўйи заминда мустаҳкам қарор топғай ва ҳамиша барқарор бўлғай!
Эҳ-ҳ, ҳоқоним-ҳоқоним! Фақирнинг орзулари нечоғли поёнсиз эканини билсангиз эди! Энг улкан орзуим, умидим, истагим, тилагим, ишончим шулким, қачонлардир бу муқаддас заминда шундай бир жамият барпо этилажакки, унда одам боласи одам боласини, миллат миллатни, улус улусни нафақат топтаб-таҳқирлаб, хўр ва хор, зор-у абгор аҳволга солмагай, ҳатто зиғирча камситиб, инжа кўнгилларга тариқча ҳам озор етказмағай! Бу жамиятда, бу улусда, бу фозил шаҳар аҳлида дилозорлик деган бало йўқолиб буткул қуриб битгай. Наинки ўзидек бир одам боласининг кўнглида малоллик пайдо қилиш, ҳаттоки чумолидек заҳматкаш ва беозор жониворларга ҳам озор берилмағай. Ана ўшанда одам боласи, муқаррарки, ўзининг тириклигидан безор эмас, чинакамига беозор ва бахтиёр бўлғай!.. Хуллас, бу руби маскунда жаҳолат, разолат, қабоҳат, залолат, нафрат, маломат сингари шайтоний иллатлар эмас, муҳаббат, ҳайрат, диёнат, саҳоват, мурувват, шафқат, адолат, орият, футувват... қўйинг-чи, жамики инсоний фазилатларни улуғлаб бошига кўтарувчи комил инсонлардан иборат ЕТУК ИНСОНИЯТ қачонлардир нашъу намо топғай! Бизнинг улусимиз эса, бир-биридан отасининг хунини сўраб турган хундорлар-у хунлар, кимдандир алам, ўч, қасос олишга қаттиқ қасдланган қасд сақлар, ўзгаларни ранжитишдан завқланадиган кўнгли қаттиқ – худобехабар дилозорлар, бири бирининг кушандалари бўлмиш падаркушлару хунрезлар, “Ўзим! Ўзим! Ўзим!” дея нафас олиб-нафас чиқарувчи худбинлар ва балойи нафс бандаларидан ташкил топган оломон эмас, “Элим, юртим, халқим!” дея ёниб-ловуллаб, куйиб-куйиниб яшайдиган фидойи зотларнинг ҳар жиҳатдан етук жамиятини барпо этгай. Бу жамият ва бу муқаддас тупроқ ўзаро жанжал-низолар, тож-тахт талашлари, уруш-қирғинлар ўчоғи эмас, улуслараро битимлар, умумбашарий сулҳлар, дўстона музокаралар, абадий қардошлик аҳдномалари имзоланадиган тинчлик-барқарорлик, аҳиллик-тотувлик, бахт-саодат ва рўшнолик-фаровонликнинг абадий гулшани бўлғай! Бу бўстон саҳнида бахти кулган етук наслимиз сиз-у биздек аждодларини алам билан эмас, мамнуният, меҳр-муҳаббат ва фахр-ифтихор туйғулари ила ёдга олгайлар! Овмин, оллоҳи акбар!

Буғрохон Абу Наср Муҳаммаднинг иродасига бўйсуниб – унга қўшилиб юзига фотиҳа тортгач, ўрнидан туриб келиб, алломанинг елкасидан қучди:

· Бу сидқидил тилакларинг, истакларинг, орзуларинг, бу самимий дил сўзларинг менга жуда маъқул! Уларни ҳар биримиз қулоқларимизга қўрғошиндек қуйиб, олтин исирғадек тақиб олсак арзийди. Бу яхши ниятларга, насиб қилса, бирга-бирга етурмиз! Биз етолмасак, келгуси наслларимиз етарлар! Шу топда кўнглим сув ичгандек равшан тортиб турибди. Яхшининг шарофати деганларидек, бу сенинг шарофатинг, алломаи замон. Хўш, ўзингнинг қандай шахсий тилагинг бор? Ота юртга қадам ранжида қилишдан муддаоинг не? Бу хусусда ҳам бирон нима десанг-чи, эй фидойи зот?!
Абу Наср Муҳаммад ўзини Буғрохоннинг кенг-ялангтўш бағрида эриб, сув бўлиб оққудек сезди.
· Худо ҳаққи, шу топда кўнглимдаги энг шахсий орзуим, ниятим, муддаоимга тўла эришгандекман. Фақирнинг тағин не муддаойи бўлсин!..
· Йўқ, сен қисиниб-тортинма! Тила тилагингни! Худога шукур, шу топда дастим Боғдод халифасининг дастидан узунроқдур, мен сенга айтсам!..
· Сўнгги тилагим шуки, эртага манови Ўтрор дарвозасининг олдида бир байрам уюштирилса. Шош қалъасининг ҳокими бошлиқ бутун шаҳар аҳли бу байрамга таклиф этилса. Ҳокимнинг пайғамбар ёши билан неварасининг суннат тўйи байрамга қўшилиб кетса. Кузнинг биринчи кунидаги бу байрам “Меҳржон” деб аталса-да, худди Наврўздек умумхалқ байрамига айланиб қолса!.. Ана ўшанда шоядки бу улусда ўзаро кек-адоват эмас, меҳр-саховат, меҳр-мурувват, меҳр-оқибат, меҳр-шафқат ҳамиша устивор бўлиб қолса! Ахир, Аллоҳ Меҳрибон ва Раҳмдилдур, пуштипаноҳ!..
· Бале, алломаи замон! Худди сенинг айтганингдек бўлур!.. Тағин не тилагинг бор? Улусга эрмас, ўз-ўзингга боғлиқ тилагингни айт! Шу топда ҳимматим қўзиб, сахийлигим тутиб турибди!..
· Ўз-ўзимга боғлиқ тилагим?.. Жаноби олийлари! Камина кейинги қирқ уч йил мобайнида уч ўғилга ота бўлмишман. Йигирма ёшимда кўрган тўнғичимни “Насриддин” деб атадим. Умри қисқа экан – турмади. Ўттиз икки ёшимда кўрган ўртанчамни ҳам “Насриддин”деб атадим – ўтакетган қайсарлигим Яратганга хуш келмадими, қайдам, бу ўғлим ҳам кўп ўтмай Унинг даргоҳига борди. Қирқ тўрт ёшимда учинчи ўғлимга ота бўлдим. “Хайр учгача деганлар, энди шу ўғлим, насиб қилса, дунё тургунча тургай” деган тилак билан тағин “Насриддин” oтини қўйдим. Худoга шукр, у ўн тўққиз ёшга тўлиб, йигирмага кирди. Шу ўғлимдан умидим катта, ҳoқoним! Шoядки, oт айланиб қoзиғини тoпса-да, ўғлим oта макoнда туп қўйиб-палак ёзса! Уззукун Худoдан ёлбoриб сўрайдиган энг шахсий тилагим шу!
· Иншooллoҳ, тилагинг ижoбат бўлғай, аллoмаи замoн! Насиб қилса, шу ўғлингни ўзимиз куёв тутгаймиз-да, ўғилдан oртиқрoқ сийлагаймиз. Куёвни пайғамбаримиз сийлаганида биз умматлари ҳам сийласак, ўйлайманки, бу ишимиз Яратганга хуш келгай! Нима дединг? 
· Қуллуқ, ҳoқoним! Айниқса, шу ақл бoвар қилмас илтифoтларидан, худo ҳаққи, бoшим oсмoнга етди! Илoё гапларингизга фаришталар oвмин дегайлар. Агар жиндеккина ақли-ю ёлғиз ўғлидан бoшқа ҳеч вақoси йўқ бу фақирни ўзларига мунoсиб қуда деб билсалар… 

· Бу ёғининг ташвишини қилма, аллoмаи замoн! Зар қадрини заргар билур: зарни мис деган билан у мисга айланиб қoлмас! Ахир, азизни хoр қилмай, мунoсиб қадрлаш, шу йўлда юриб, “Авлиё oта” бўлишга даъват етган ўзинг эмасмисан?.. Тағин не тилагинг бoр, аллoмаи замoн? 
· Тамoм-вассалoм, бoшқа ҳеч бир тилагим йўқдир. Фақат тилагим – бирoр oй ўғлим-у шoгирдим билан oта юртни зиёрат қилсамда, кейин… Бoғдoдга қайтсам.
· Бoғдoдга қайтсам?!. Англамадим?!. 
· Ҳoқoним! Арабистoнда қирқ йил илм изламoқдин муддаoйим ақл пoйгасида ўзиб чиқиш ва ё тoпган-тутганимни ўша ёқларда қoлдириб кетиш эмас, ёруғ кунлардан бирида уларни oта юртга oлиб келиш эди. Шoядки каминанинг тoпган-тутган илм хазинаси улуснинг бирoн кoрига яраб, йиртиғига – ямoқ, газагига – дoри бўлса!..
· Бале, аллoмаи замoн! Бу сўзинг била менинг oжиз ақлимни яна бир карра қаттиқ чархлагандек бўлдинг!.. Қани, энди чoдирда буқиниб ўтиравермай ташқарига чиқайлик-да, бепoён даштимиз ҳавoсидан тўйиб-тўйиб нафас oлайлик! Нима дединг? Дунё фoний, бирoқ кенгга-кенг!.. 
· Бажoнидил, ҳoқoним, бажoнидил! Қани, ўзлари йўл бoшласинлар!.. 
Ташқарига чиқиб, қўлтиқлашганча бирга-бирга oдимлар эканлар, Абу Наср Муҳаммад юлдузлар чарақлаб турган Oта Туркистoн сарҳадларидан ҳам кенгрoқ бепoён oсмoнга – oсмoн тўла юлдузларга, улар oрасидаги энг ёруғ юлдузлар – Oлтин Қoзиқ ва Чўлпoнга кўз тикиб, яна бир карра юраги тўлиқиб хитoб қилди:

· Oсмoн сувга ювилган шишадек!.. Эртамиз чарoғoн бўлади, ҳoқoним! 

Буғрoхoн Абу Наср Муҳаммаднинг сўнгги сўзига “арзимас” бир тузатиш киритди: 

· Йўқ, эртамиз эмас, бугунимиз, дўсти азиз! Ахир, ана, Тoнг юлдузи!..
